
Sud Bosne i Hercegovine

Суд Босне и Хецеговине

Broj: S1 3 Iž 051375 25 Iž





Sarajevo, 28.02.2025. godine                                                                                                                                                                                                      

Sud Bosne i Hercegovine u Sarajevu, u vijeću Apelacionog odijeljenja sastavljenom od sudija Vesne Trifunović, kao predsjednice vijeća, Zvjezdane Antonović i Redžiba Begića, kao članova vijeća, odlučujući o žalbi političke stranke SPS-Socijalistička partija Srpske–Goran Selak, ul. Jovana Dučića broj 25, Banja Luka, koju po ovlaštenju predsjednika stranke Gorana Selaka zastupa Nebojša Raković, izjavljenoj protiv Odluke Centralne izborne komisije Bosne i Hercegovine broj: 05-1-07-5-97/25 od 20.02.2025. godine, o utvrđivanju odgovornosti za vođenje preuranjene izborne kampanje, u nejavnoj sjednici, održanoj dana 28.02.2025. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine, broj i datum navedeni u uvodu, i to stavom 1. utvrđeno je da je politička stranka SPS-Socijalistička partija Srpske–Goran Selak, odgovorna što je putem društvene mreže Facebook vodila izbornu kampanju u periodu preuranjene izborne kampanje, čime je prekršila pravila ponašanja u izbornom periodu iz člana 7.1 Izbornog zakona BiH, pa joj je na osnovu člana 6.7 stav 2. tačka 1) Izbornog zakona BiH i primjenom člana 19.9 stav 1. tačka 3) Izbornog zakona BiH, izrečena novčana kazna u iznosu od 4.000,00 KM (četiri hiljade konvertibilnih maraka). Stavom 2. je određeno da će se novčana kazna uplatiti u roku od 8 dana od dana pravosnažnosti odluke na račun Ministarstva finansija i trezora BiH. 
Protiv navedene odluke Centralne izborne komisije (u daljem tekstu CIK BiH) žalitelj je blagovremeno izjavio žalbu. U žalbi ističe da nije prekršio pravila ponašanja u izbornom periodu, jer se u spornim objavama nigdje ne navode Lokalni izbori 2024. godine. Također, iz spornih objava koje su podnesene kao dokaz nije se mogao izvesti zaključak da se radi o njihovom programu niti o programu kandidata Socijalističe partije Srpske na lokalnim izborima 2024. godine. 

Nadalje, žalbom se ukazuje da je Ustavom zagrantovano pravo na slobodu izražavanja, koje obuhvata slobodu vlastitog mišljenja koje se ovakvim neosnovanim dokazima i informacijama pokušava osporiti i ograničili. Napominju da sve objave Tamare Damjanović i Dragana Strike iz priloga predmetne informacije, a koja je dovela do pobijane odluke, predstavljaju vlastito mišljenje imenovanih, kojima ukazuju na problem naselja ili grada u kome žive, ne sadrže obećanje ili rješenje za taj problem, niti ističu svoju kandidaturu, kao ni program partije. Slijedom iznesenog, žalitelj predlaže da se žalba usvoji I pobijana odluka ukine.  
U odgovoru na žalbu Centralna izborna komisija Bosne i Hercegovine je predložila da se žalba odbije kao neosnovana.  

Žalba nije osnovana.

Iz stanja spisa proizlazi da je Centralna izborna komisija Bill izvršila uvid u sporne  objave na Facebook stranici Socijalistička partija Srpske-GO Banja Luka i to objave od 05.08.2024 godine u kojem kandidatkinja Damjanović Tamara ističe:" Zašto gradska uprava ćuti 300 dana? U ime mještana ulice Blagoja Parovića u kojoj se danas nalazim, obratila sam se dopisom Gradskoj upravi Banja Luka 10.10.2023.godine, kako bi se riješili problemi sa eventualnim postavljanjem ležećih policajaca, a u cilju prikladnog odvijanja saobraćaja bez ugrožavanja pješaka,  prvenstveno djece. Najveći problem predstavljaju vozači koji ne prilagođavaju brzinu kretanja uslovima puta u naseljenom mjestu, pogotovo krečući se iz pravca Tunjice-Zalužani. Nakon 300 dana niti odgovora niti rješenja. Zalužani zaslužuju bolje". Video od 03.08.2024.godine u kojem kandidatkinja Ignjatović Danka ističe:“ Put do rješenja nisu stavovi pojedinca put do rješenja su stručne rasprave, gdje će kompetentni ljudi reći ovo je rješenja za naš grad. Mi ne treba da budemo društvo gdje je volja jednog čovjeka način da se stvari tako važne, kao što su vrtići i naša djeca rješavaju''. Video od 01.08.2024. godine u kojem Saša Gligorić ističe:“ Jedan od najvažnijih simbola Banja Luke je svakako Borac .Podrška vaterpolistima Borca je podrška gradu Banja Luci kao i novim generacijama koje baveći se ovim sportom promovišu Banja Luka u najboljem svjetlu" Video od 31.07.2024.godine. u kojem kandidat Strika Dragan ističe" U srcu naselja Lauš, nedaleko od najužeg centra Banja Luke, nailazimo na ulicu koja izgleda kao da nije dostojna 21. vijeka. Prekopana cesta par rupa, gdje je prelazak vozilom pravi izazov postala je stvarna svakodnevnost za stanovnike ovog dijela grada. Ovo nije prizor iz zaboravljenog sela već i šireg centra grada. Stanovnici su ogorčeni i razočarani zbog nebrige gradske vlasti i gradonačelnika Draška Stanivukovića. Godinama gledamo ovu ulicu u ovakvom stanju, niko ne reaguje, a mi smo svakodnevno prinuđeni da trpimo i popravljamo svoje automobile. Ovakava situacija je nepririhvatljiva. Stanovnici Lauša zaslužuju bolje jer ulica dostojna 21. vijeka nije luksuz već osnovno pravo svakog građanina".Video od 30.07.2024. godine u kojem kandidat David Obradović stiče:"Ljudi ovo nije performans nakon deset dana na istom mjestu stanje nepomjenjeno slikovit primjer kako bi ste što bolje razumjeli.Ovo je jedno od mnogobrojnih mjesta gdje je u proteklih deset dana isteklo minimalno 30 kubika vode.Ko ovo plaća''. Video od 29.07.2024.godine u kojem kandidat Dejan Trožić i stiče: "Dragi sugrađani dobro došli u još jednu epizodu gdje ukazujemo na problem našeg grada. Trenutno se nalazimo u Subotičkoj ulici gdje ukazujemo na velike infrastrukturne probleme. Uprkos obećanjima gradonačelnika Draška Stanivukovića u Subotičkoj ulici su trotoari daleko od završenih. Svi zaslužujemo mnogo bolje nego što nam je dosadašnji gradonačelnik priredio". Video od 1 3.08.2024.godine u kojem kandidat Željko Kondić ističe:"Svedoci smo da na ovom magistralnom putu Prijedor-Banja Luka u mjestu Miših Han je bilo dosta saobraćajnih nezgoda. Potrebno je u što skorijem periodu postaviti osvjetljenje na pješačkom prolazu i kameru za ograničavanje brzine, kako bi naša djeca i vozači mogli nesmetano da učestvuju u saobraćaju. Pozivamo nadležne da postave potrebnu signalizaciju za sigurnost i odvijanje saobraćaja na magistralnom putu Prijedor-Banja Luka u mjestu Mišin Han.Video od 23.07.2024.godine u kojem aktivisti stranke u Parku Mladen Stojanović dijele vodu sugrađanima usljed velikih vrućina.

Iz navedenih objava, suprotno navodima podnosioca žalbe, CIK BiH je pravilno zaključio da svaka od izjava kandidata sadrži političke poruke u smislu kritičkog osvrta prema aktuelnoj vlasti u Gradu Banja Luka, na stanje u Gradu Banja Luka. Također, za svaki konkretan problem daju se i rješenja, čime je nesporno vođena izborna kampanja sa ciljem uticaja na birače. Neosnovanost navoda podnosioca žalbe da sve objave (Tamara Damjanović i Dragana Strike) predstavljaju vlastita mišljenja imenovanih, kojim ukazuju na problem naselja i gradova u kojim žive, ne sadrže obećanje ili rješenje za taj problem, niti ističu svoju kandidaturu" potvrđuje i činjenica da se na videima nalazi logo političke stranke SPS u gornjem desnom uglu iz čega proizilazi da je vođena izborna kampanja i da su objave/videa okačeni na Facebook stranici navedene političke stranke sa ciljem pribavljanja podrške birača i služili su u svrhu promovisanja političke stranke i to u periodu kada nije dozvoljeno političkim subjektima da se oglašavaju.


Sud, jednako kao i CIK BiH, nalazi tačnim navode žalbe da vršenje javne vlasti podliježe diskusiji građana, javnog mjenja, nevladinih organizacija i udruženja građana, ali prilikom navedenog treba imati u vidu i relevantne odredbe Izbornog zakona BiH kojim je kandidatima i političkim subjektima zabranjeno vođenje preuranjene izborne kampanje. 
Naime, odredba člana 7.1 Izbornog zakona BiH je propisuje da je u periodu preuranjene izborne kampanje zabranjeno vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organiziranje zakonitih zvaničnih skupova organa i događaja političkih subjekata u svrhe koje nisu kampanja.
Nadalje, odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima je zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.

              Nakon uvida u kompletan spis i dostavljene dokaze, snimak objave na društvenoj mreži Facebook, te cijeneći izjašnjenje žalitelja, pravilno je CIK BiH utvrdila odgovornost političke stranke-žalitelja za kršenje odredbe člana 7.1 Izbornog zakona BiH jer je putem društvene mreže Facebook vodio izbornu kampanju u periodu preuranjene izborne kampanje. 

Dakle, u konkretnom slučaju Centralna izborna komisija BiH nije zabranila slobodu govora i iznošenja vlastitih mišljenja, već je, shodno svojoj zakonskoj obavezi, pobijanom odlukom sankcionisala kršenje citiranih odredbi Izbornog zakona BiH.
Pravilno je utvrđena visina izrečene novčane kazne u iznosu od 4.000,00 KM primjenom odredbe člana 19.9 stav 1. Izbornog zakona BiH. Navedena odreba propisuje novčanu kaznu zbog vođenja preuranjene kampanje u rasponu od 3.000,00-30.000,00 KM. Kako je žalitelju izrečena novčana kazna u iznosu od 4.000,00 KM, radi se o gotovo najnižoj kazni propisanoj zakonom sa kojom će se postići svrha kažnjavanja. 
Iz svih izloženih razloga ovo vijeće je osporenu odluku, ocijenilo pravilnom i zakonitom, slijedom čega je žalbu, primjenom odredbe člana 81. stav 1. Zakona o upravnim sporovima Bosne i Hercegovine („Službeni glasnik BiH“ broj 19/02 do 74/10) valjalo odbiti.                                                                                                                                                              
     Predsjednica vijeća
   Sudija

     Vesna Trifunović

